
Izet Pehlić

DR. EDINA VEJO: «PRIRODA PORODIČNOG ODGOJNOG
UZORA KOD BOŠNJAKA»

Islamska pedagoška akademija
Zenica, 2003.

Islamska pedagoška akademija u Zenici izdala je krajem
februara 2003. godine knjigu 'Priroda porodičnog odgojnog uzora
kod Bošnjaka', autorice dr. Edine Vejo, docenta na predmetu
Pedagogija na Akademiji. Riječ je o štampanoj doktorskoj
disertaciji odbranjenoj na Filozofskom fakultetu u Sarajevu u junu
2002. godine.

Recenzenti knjige su prof. dr. Mujo Slatina i prof. dr. Adila
Pašalić-Kreso.

Strukturu knjige čine:

Uzor u odgoju
Uzor u tradicijskoj odgojnoj praksi
Odgoj ozorom u suvremenoj pedagogiji
TRADICIJSKE VRIJEDNOSTI PORODIČNOG ODGOJA
KOD BOŠNJAKA
O pojmu vrijednosti
Određenje tradicijskog
Bošnjačke tradicijske odgojne vrijednosti
Tradicijske intelektualne vrijednosti porodičnog
odgoja kod Bošnjaka
Tradicijske afektivno-konativne vrijednosti
porodičnog odgoja kod Bošnjaka

Tradicijske estetske vrijednosti porodičnog odgoja
kod Bošnjaka
Bošnjačka usmena poezija: Odgojne vrijednosti
utemeljene u bošnjačkoj tradiciji
ZNAKOVI VREMENA RELEVANTNI ZA PROFILIRANJE
PORODIČNOG ODGOJNOG UZORA KOD BOŠNJAKA
EMPIRIJSKI UVID U PRIRODU ODGOJNOG UZORA
Rezultati posmatranja u porodici i njihova
interpretacija
Intervjui sa bošnjačkim intelektualcima i njihova
interpretacija
Metodološka dimenzija osmišljavanja razgovora
Interpretativna razina intervjua
Literarne projekcije mladih
Interpretacija literarnih projekcija mladih
PRIRODA PORODIČNOG ODGOJNOG UZORA KOD
BOŠNJAKA
REZIME
INDEX
LITERATURA

Knjiga sadrži rezime na njemačkom, arapskom i
engleskom jeziku. Detaljan index pojmova knjizi je dao dodatnu
vrijednost. U literaturi je autorica istakla da je konsultirala 145
bibliografskih jedinica.

Knjiga predstavlja doprinos sagledavanju odgoja u
bošnjačkoj porodici inspirirajući nas, Bošnjake, za najotvoreniju i
najozbiljniju nadnesenost nad sobom u traženju odgovora na
porodična odgojna nesnalaženja, protivrječnosti, propuste, sve do
skoro mentalitetskih posrnuća. Skoro preskriptivno svakoj
bošnjačkoj porodici biva veoma ubjedljivo ponuđen odgojni
orijentir: poznavanjem, respektom i nadahnjujućim odnosom
prema svojoj tradicijskoj konstituenti umjeti se imponirajuće
susretati sa izazovima ovog vremena.

Šta ovu knjigu čini osobenom u pedagoškoj i uopće
intelektualnoj javnosti kod nas? Sigurno i to što se autorica ne
zadovoljava samim uvođenjem tradicijskog u perceptivno polje
ovovremenih izazova, već i što poseže za suvremenim
istraživačkim dizajnom i primjenom kvalitativnih metodoloških

postupaka oslonjenih na hermeneutiku u istraživanju bošnjačke
porodice.

Radi se o jednom vrlo interesantnom i u nas rijetkom
pokušaju da se da doprinos etno i kulturalno-pedagoškim
istraživanjima, danas sve traženijim i u naučno-istraživačkom
smislu, sve cijenjenijim... U centru istraživanja Edine Vejo su:
odgojni uzor, porodica i Bošnjaci. Edina Vejo se uspješno nosi sa
ovako postavljenim zadatkom. Ona se ne rasplinjuje, a mogla bi,
ona ne luta po jednoj široko razuđenoj kulturi, a moglo joj se to
lako desiti, ona ne teoretizira niti akademizira nepotrebno, a
mogla je zapasti i u tu zamku. Edina Vejo, uglavnom, zna pronaći
pravu mjeru u traganju za onim što je postavila pred sebe kao
zadatak, zna se uspješno pridržavati i slijediti osnovnu nit koju je
uspostavila, a znala je i uspješno razriješiti metodološka pitanja
bez kojih ne bi mogla dokučiti činjenice i saznanja za kojima je
tragala.

Metodološki put koji je autorica odabrala pri izradi ovog
rada je upravo njegova posebna vrijednost. Radi se o jednom od
najzanimljivijih postupaka kvalitativne metodologije o
hermeneutici, koja nudi šanse za najpotpunije razumijevanje
tuđeg doživljajnog iskustva i otkrivanja njegovog smisla (intervjui
sa bošnjačkim intelektualcima, literarne projekcije mladih...).

Knjiga zadovoljava visoke standarde grafičkog oblikovanja
i njena poruka i na razini likovnog izraza plijeni originalnošću.

Za očekivanje je da ova knjiga zaintrigira
bosanskohercegovačku intelektualnu javnost, ali i šire od toga.
Bilo bi uputno da svaka bošnjačka porodica posjeduje ovu knjigu
u svojoj biblioteci, jednako kao i institucije koje se bave odgojem
i obrazovanjem mladih, ali i one institucije koje znanstveno-
stručno propitkuju probleme odgoja, obrazovanja, socijalizacije,
pa i kulture uopće.


